
Geroa Bai talde parlamentarioko foru parlamentari Isabel Aramburu Bergua andreak, Legebiltzarreko Erregelamenduan xedatuaren babesean, honako mozio hau aurkezten du, Legebiltzarreko Osoko Bilkuran eztabaidatzeko. Eskubide Sozialetako, Ekonomia Sozialeko eta Enpleguko Batzordeak egingo du jarraipena. 
Zioen azalpena. 
Irailaren 23ko 269/2001 Foru Dekretuaren bidez Nafarroako Pertsona Helduak Tutelatzeko Fundazioa sortu zen, Foru Berriaren 42. Legean ezarritakoarekin bat, interes sozialeko fundazio gisa, helburua izanik Foru Komunitatean egoitza duten pertsona heldu legez ezgaituak tutelatu eta zaintzea, eginkizun horiek Foru Administrazioari ebazpen judizialaren bidez egozten zaizkionean. 
Urte hauetan guztietan, azkeneko bietan apur bat jaitsi bada ere, Fundazioaren jarduera handitu egin da, 2002ko 96 jarduketetatik 2022an 958 izatera iragan baita. Gainera, egiaztatu da Fundazioak bere gain hartzen dituen kasuak gero eta konplexuagoak direla, gaixotasun mental larria duten 65 urtetik beheitiko pertsonak ugaritu egin baitira eta gainera, askotan, zailtasun sozioekonomiko larriak eta gizarte-bazterketa prozesuak gehituta. 
Beste alde batetik, Desgaitasuna duten pertsonei beren gaitasun juridikoa egikaritzen laguntzeko legedi zibila eta prozesala erreformatzeko ekainaren 2ko 8/2021 Legeak indarra hartzearen ondorioz Nafarroako Pertsona Helduak Tutelatzeko Fundazioak bere estatutuak aldatu zituen, “Desgaitasuna duten Pertsonei Lagungarriak Helarazteko Nafarroako Fundazio Publikoa” izena hartu zuen, ordura arte zuenaren ordez, eta une horretatik bere xedea izanen zen desgaitasuna duten helduentzat juridikoki ezarritako  laguntza-neurriak betetzea, lortze aldera pertsona horiek behar bezala egikaritzen dutela beren gaitasun juridikoa, eta beren nortasuna erabat garatzen dutela eta jarduera juridikoa berdintasun-baldintzetan egiten dutela, beren duintasuna errespetatuta eta beren oinarrizko eskubideak zainduta. 
Aldaketa horiek, zalantzarik gabe, entitate hori nabarmen ukitzen dute, haren funtzionamendurako zailtasunak gehituz. 
Erabaki-proposamena: 
Parlamentuak Nafarroako Gobernua premiatzen du, Desgaitasuna duten Pertsonei Lagungarriak Helarazteko Nafarroako Fundazio Publikorako plan estrategiko bat egin dezan, dituen xedeak eta helburuak hobekien betetzea ahalbidetuko duten antolaketa eta estrategia egokienak taxutu eta definituko dituena. 

